
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining ele-

mentlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, telekom-

munikasiya tarmoqlari va qurilmalari. Axborotlarni 
taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini muho-

fazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Kogon shahrida amir saroyining 
qurilishi va modern arxitekturaning 
kirib kelishi
Nabiyev Hamid Mirzaevich
Buxoro davlat texnika universiteti,
“Arxitektura” kafedrasi o‘qituvchi-stajyori.
Tel:+998 94 407 64 00  
E-mail: khamidoff95_95@mail.ru

Annotatsiya: Buxoro amirining Kogon shahridagi saroyi-Buxoro amirligining tarixiy va madaniy merosiga oid muhim 
obidalardan biridir. Kogon shahri Buxoro viloyatida joylashgan bo‘lib, o‘zida ko‘plab tarixiy binolarni saqlab kelmoqda. 
Amirning saroyi o‘z davrida amirlikning siyosiy va iqtisodiy markazlaridan biri bo‘lgan. Mazkur saroyda turli arxitektura 
uslublari, nafis bezaklar va tarixiy ahamiyatga ega bo‘lgan elementlar mujassam. Bu yerda nafaqat amir oilasi istiqomat 
qilgan, balki davlat idoralari ham faoliyat yuritgan. Saroy hozirgi kunda sayyohlar uchun qiziqarli manzillardan biri hi
soblanadi va ularning Buxoroning boy tarixi bilan tanishishiga imkon yaratadi. Xususan, Kogon shahrida joylashgan tari
xiy-me’moriy yodgorliklardan biri-Buxoro amiri Abdulahadxon (1894–1903-yillar) tomonidan yevropa va sharq arxitektura 
uslublari uyg‘unligida qurdirilgan hashamatli saroy bo‘lib, u bugungi kunga qadar saqlanib qolgan.

Kalit so‘zlar: Buxoro amirligi, Kogon, somonli loy, o‘yma naqshlar, meros  obektlari.
Abstract: The palace of the Emir of Bukhara in the city of Kogon is one of the important monuments of the historical and 
cultural heritage of the Emirate of Bukhara. The city of Kogon is located in the Bukhara region and has preserved many 
historical buildings. The Emir’s Palace was once one of the political and economic centers of the emirate. The palace has 
various architectural styles, beautiful decorations and elements of historical importance. Not only the emir’s family lived 
there, but also state offices. The palace is now an interesting destination for tourists and allows them to get acquainted 
with the rich history of Bukhara. Among the historical monuments in Kogon, the luxurious palace of Bukhara emir Abdu-
lahad Khan (1894-1903) built by combining European and Eastern styles has been preserved.

Keywords: Bukhara Emirate, Kogon, adobe bricks, carved ornaments, heritage sites.
Аннотация:  Дворец Бухарского эмира в городе Когоне является одним из важных памятников историко-культур-
ного наследия Бухарского эмирата. Город Когон расположен в Бухарской области и сохранил множество истори-
ческих построек. Дворец Эмира когда-то был одним из политических и экономических центров эмирата. Дворец 
имеет различные архитектурные стили, красивые украшения и элементы исторического значения. Здесь прожи-
вала не только семья эмира, но и государственные учреждения. Сейчас дворец является интересным местом для 
туристов и позволяет познакомиться с богатой историей Бухары. Среди исторических памятников Когона выделя-
ется роскошный дворец бухарского эмира Абдулахад-хана (1894-1903), построенный в сочетании европейского 
и восточного стилей. сохранилось.

Ключевые слова: Бухарское эмиратство, Каган, саманный кирпич, резные орнаменты, объекты наследия.

K IRISH   
Buxoro amirligining siyosiy, iqtisodiy va madaniy hayotida muhim o‘rin tutgan-Kogon shahridagi amir saroyi 

bugungi kunda tarixiy-me’moriy yodgorlik sifatida alohida e’tiborga loyiqdir. XIX asr oxiri va XX asr boshlarida 
Buxoro amiri Abdulahadxon tomonidan qurdirilgan ushbu saroy, yevropa va sharq arxitektura uslublarining 
o‘ziga xos uyg‘unligi, bezak elementlarining boyligi, texnikaviy innovatsiyalar bilan ajralib turadi. Saroyning 
qurilish tarixi, undagi arxitektura echimlari va bezak san’atining namunaviy ifodasi, o‘sha davr Buxoro amirligi
ning modernizatsiyalash harakatlarini yoritib beruvchi muhim manbadir. Mazkur tadqiqot Kogon saroyi misolida 
Buxoro amirligi davridagi me’morchilik yondashuvlarini o‘rganishga qaratilgan.
MAV   Z UGA    OID    ADABIYOTLAR            SHARHI    

Mazkur tadqiqot doirasida me’morchilik tarixiga doir bir qancha asosiy manbalar o‘rganildi. Jumladan, 
Vaxitov M.M. va Mirzaev Sh.R. tomonidan tayyorlangan “Me’morchilik tarixi” darsligida O‘zbekiston hududidagi 
tarixiy me’moriy obidalar rivoji keng yoritilgan. Bo‘latov S.ning “O‘zbek xalq amaliy bezak san’ati” nomli asarida 
bezak uslublari, xususan, ganch o‘ymakorligi san’atining texnik va estetik xususiyatlari tahlil qilingan. Shuning-
dek, Sh.Mirzayev va F. Xasanov tomonidan olib borilgan tadqiqotlarda Buxoro me’morchilik maktabi an’analari 
haqida atroflicha ma’lumot berilgan. Bu adabiyotlar Kogon saroyining arxitektura va bezak tizimini kontekstual 
o‘rganish imkonini beradi.

TADQIQOT         METODOLOGIYASI           
Tadqiqotda tarixiy-hujjatli tahlil, me’moriy-tarixiy yondashuv, joyida kuzatuv va tasviriy manba tahlili usullari 

qo‘llanildi. Saroyning qurilish jarayoni, bezak uslublari, ichki va tashqi arxitekturasi haqidagi ma’lumotlar dast
labki arxiv manbalar, suratlar, mavjud yozma manbalar va zamonaviy kuzatishlar orqali yig‘ildi. Shuningdek, 
Leontiy Benua tomonidan ishlab chiqilgan loyihalarning chizmalariga tayanilgan holda saroyning funksional 
va badiiy yechimlari tahlil qilindi. Arxitektura elementlari, ayniqsa, Golland uslubidagi isitish tizimi va saroydagi 
havoni tabiiy aylantirish mexanizmlari alohida texnik yondashuv asosida baholandi.

TAHLIL       VA   NATI    J ALAR     
XIX asr oxiri XX asr boshlarida Buxoro amirining tashabbusi bilan amirlikka qarashli hududlardan ilk temir 

yo‘l o‘tkazildi. 1888-yil 26-fevral kuni birinchi poezd Buxoro amirligi hududiga kirib keldi. Temir yo‘lning qurilishi, 
avvalo, kiborlar toifasi uchun katta quvonch va mamnuniyat uyg‘otdi.

Buxoro amiri Sayyid Bahodir Abdulahadxon 1885-1910-yillar mobaynida Peterburg, Moskva va Qrim sha-
harlariga o‘z oilasi hamda amaldorlari bilan ko‘p bora safarlar uyushtirdi. Amir Yalta, Kislovodsk, Pyatigorsk, 
Jeleznovodsk kabi kurort shaharlardagi eng bahavo, mineral suvlarga boy bo‘lgan hududlardan yer sotib olib, 
u yerda o‘z qarorgohlarini barpo eta boshladi.

1894-yilda amir Abdulahadxon Buxoro amirligi hududida ham, ayniqsa, xorijdan keladigan mehmonlarni 
munosib tarzda kutib olish maqsadida saroy qurdirishga ahd qiladi. Ushbu g‘oya unga 1892-yilda yaqin kishilari 
bilan Rossiya shaharlari bo‘ylab navbatdagi sayohat chog‘ida tinchlik bermaydi. Kavkaz, Peterburg, Moskva, 
Kiev, Yalta, Bog‘chasaroy va Tiflis shaharlarida bo‘lib, u yerda rus aslzodalari hashamatli hayoti bilan tanishgan 
amir barcha qulayliklarga ega, milliy va yevropa uslubidagi muhtasham qarorgoh qurish haqida farmon beradi.

Dastlab saroyni Buxoro shahrining ichki hududida qurish rejalashtirilgan edi. Biroq Buxoroning taniqli 
diniy ulamolari bunga qat’iy qarshilik bildiradi. Ularning fikriga ko‘ra, g‘ayridinlarning Buxoro shahriga kirishi 
maqsadga muvofiq emas edi. Natijada, saroyni Buxorodan 12 km sharqda joylashgan “Yangi Buxoro”-keyin-
chalik Kogon deb atalgan shaharchada barpo etish bo‘yicha yakdil qarorga kelinadi.

Saroy qurilishi Buxoro amiri Abdulahadxon tomonidan o‘z davrining mohir me’mori-Leontiy Nikolaevich 
Benuaga ishonib topshiriladi. Oradan qariyb ikki yil o‘tib, Benua saroy loyihasini ishlab chiqadi va uni amirga 
taqdim etadi (1-rasm).

  a)

 b)

1-rasm: Benua tomonidan ishlab chiqilgan saroyning bosh fasadi chizmada (a) va amalda (b)
Benua tomonidan ishlab chiqilgan loyiha har tomonlama puxta o‘ylangan bo‘lib, unda mehmonlarni kutib 

olish uchun zarur bo‘lgan barcha qulayliklar ko‘zda tutilgan edi. Jumladan: mehmonxonalar, tamaddixonalar, 
dam olish xonalari, yotoqxonalar, vannaxonalar, hashamatli kutish zallari va ikkinchi qavatda hordiq chiqarish 
uchun maxsus ayvonlar mavjud bo‘lishi rejalashtirilgan edi. Ushbu loyiha amirga ma’qul bo‘ladi va saroy quri
lishi boshlanadi.

Saroy qurilishi 1895-yilda boshlangan. Inshoot Mavritaniya uslubida, barokko, ampir hamda arab va milliy 
naqsh o‘ymakorligi elementlari uyg‘unligida, buxorolik va russiyalik mohir ustalar ishtirokida barpo etilgan. 
Saroy bezaklarida asosan mahalliy ganch materialidan foydalanilgan bo‘lib, har bir xona o‘ziga xos tarzda, 
yuksak hunarmandchilik mahorati bilan bezatilgan. Binoning ichki va tashqi qismlari murakkab tuzilishga ega 
bo‘lib, o‘zaro stilistik uyg‘unlikda yaratilgan. Qurilish ishlariga mohir muhandis Dubrovin rahbarlik qilgan. Behi-
sob ustunlar, ulkan gumbazlar va minoralar saroyga yanada ulug‘vorlik va mahobat bag‘ishlab turadi (2-rasm).

2-rasm: Saroyning salobatli tashqi ko‘rinishi (2022-yil)
Binoning ayvoni, katta zali va yotoqxonasi nihoyatda jozibali va boy uslubda bezatilgan. Ayniqsa, Tosh-

kentlik ganchkor ustalarning ishlari o‘ziga xos xarakterga ega bo‘lib, o‘yma naqsh kompozitsiyalarida yirik 
shohbarg va tupbarg shakllari jimjimador tarzda mujassam etilgan. Bu yerda pardozning deyarli barcha uslub
lari qo‘llanilgan. Devorlarga o‘yilgan ganch o‘ymakor namoyonlar vertikal hamda gorizontal tarzda joylashtiril-
gan bo‘lib, ularning atrofi geometrik shakllardagi ensiz zanjira va islimiy hoshiya naqshlari bilan bezatilgan. 
Ushbu namoyonlar yuqoriga qarab o‘sayotgan tabiat o‘simliklarini eslatadi.

Pardoz turlari xonaga tushayotgan yorug‘likka mos ravishda juda o‘rinli tanlangan. Derazalardan tushgan 
tabiiy yorug‘lik naqshlarning badiiy ifodasini yanada kuchaytirgan. Namoyonlarga nazar tashlagan har qanday 
tomoshabin-xoh uzoqdan, xoh yaqindan bo‘lsin-ularning o‘ziga xos jozibasini darhol his qiladi. Albatta, ustalar 
bu badiiy effektlarni oldindan hisobga olganlar. Namoyonlar go‘zal tabiat manzarasining nafis va san’atkorona 
tasvirini eslatadi. O‘yma ganch zaminlari esa ajoyib ranglarda bezatilgan bo‘lib, ularning badiiy ifodasi yuksak 
darajadagi hunarmandchilik namunasi hisoblanadi. Saroy xonalari ganchdan ishlangan, Golland uslubida quril-
gan pechlar yordamida isitilgan (3-rasm).

3-rasm: Saroy xonalarini ganchdan ishlangan Golland uslubida qurilgan pechlari
Ushbu pechlar yagona muhandislik sxemasiga asosan faoliyat ko‘rsatgan. Ya’ni, xona devorlari orasida 

havo erkin harakatlana oladigan ochiq yo‘lakchalar tizimi qurilgan bo‘lib, pechlardan chiqayotgan issiqlik hech 
qanday to‘siqsiz shu yo‘lakchalar orqali butun bino bo‘ylab tarqalgan va xonalarni barqaror issiqlik bilan ta’min-
lagan. Xuddi shu yo‘lakchalar tizimi yozgi mavsumda ham muhim funksiyani bajargan: binoning taxminan 3 
metr chuqurlikdagi yerto‘la qismida maxsus tuynuk ochilib, u orqali salqin havo yuqoriga yo‘naltirilgan va butun 
saroy xonalari bo‘ylab tarqalgan.

Shunday qilib, Benua tomonidan ishlab chiqilgan ushbu muhandislik yechimi natijasida saroy xonalari qish 
faslida iliq, yozgi mavsumda esa salqin haroratda ushlab turilgan. Bu yechim o‘z davri uchun ilg‘or va funk-
sional jihatdan mukammal hisoblangan.

Saroyning to‘g‘ri burchakli tarhi bo‘ylama o‘q bo‘ylab cho‘zilgan yirik zallardan iborat bo‘lib, ularning biridan 
ikkinchisiga erkin o‘tish imkoniyati mavjud. Tarh markazida eng katta zal joylashgan (4-rasm).

4-rasm: Saroyning inter’eri
Amir Abdulahadxon davrida turli xil rasmiy yig‘ilishlar, qabul marosimlari va bazmlar aynan ushbu zalda 

tashkil etilgan. Zal devorlarida joylashgan bo‘rtma shakldagi bezaklar mahalliy ganch materialidan mohirona 
tarzda ishlangan bo‘lib, ularning har biri yuksak badiiylik va hunarmandchilik namunasi hisoblanadi. Xonadagi 
yettita Golland uslubidagi pech zalning umumiy ko‘rkiga uyg‘unlashgan holda, uning muhtashamligini yanada 
oshirib turgan.

Mazkur katta zalning pol va shift qismlari keyinchalik almashtirilgan bo‘lishiga qaramay, devorlaridagi 
bo‘rtma ganchkor bezaklar asl holicha saqlanib qolgan. Har bir xona devorlarida ishlangan anvoyi gulli bezak-
lar esa sharqona ruh va estetikani ifodalaydi (5-rasm).

5-rasm: Devorlardagi bezaklarni umumiy ko‘rinishi
       Binoning ikkinchi qavatiga ixcham aylanma zinapoya yordamida chiqiladi (6-rasm) xonalariga esa 

kungurador arkalar bilan bezatilgan ochiq ayvonchalar orqali o‘tiladi (7-rasm).     
               
                             

6-rasm                                                      7-rasm 
Ikkinchi qavatning ayvon qismida Qur’on oyatlari arab alifbosida ganchkor bezaklar bilan gulkori uslubda 

bitilgan. Xuddi shunday yozuvlarni binoning g‘arbiy tomonidagi kirish eshigi ustida joylashgan ayvon ustunla
rida ham ko‘rish mumkin; bu yozuvlar yog‘och o‘ymakorligi san’ati vositasida bezatilgan. Uchinchi qavatdan, 
asosan, zarur hollarda va xavfsizlik maqsadida foydalanilgan. Saroyning g‘arbiy eshigidan kiriladigan xona 
nihoyatda maftunkor, milliy uslubdagi bezaklar bilan gulkori tarzda bezatilgan bo‘lib, amirlik davrida qabul
xona vazifasini bajargan. Mazkur xonaning devorlaridagi mohirona chizilgan naqshu nigorlar oradan bir asrdan 
ziyod vaqt o‘tgan bo‘lishiga qaramay, hanuzgacha o‘z jilosini yo‘qotmagan. Tomoshabinda u naqshlar go‘yoki 
yaqinda chizilgandek taassurot qoldiradi.

Xonaning sharqiy devorida Golland uslubida qurilgan pech mavjud. G‘arbiy devori esa yoysimon shaklda 
bo‘lib, ikki qavatli sathda vitrajlar o‘rnatilgan. Saroyga jami uchta eshik orqali kirish mumkin bo‘lib, ular binoning 
uch tomonida joylashgan. Me’mor loyiha tuzishda shunday yechimni tanlaganki, saroyga bir eshikdan kirgan 
kishi ichki makonlar orqali harakatlanib, boshqa eshikdan bemalol chiqib ketishi mumkin. Amir Abdulahadxon 
davrida saroyning sharqiy va janubiy qismlarida hovli ichkarisida favvoralar mavjud bo‘lgan. Afsuski, bu fav-
voralar bugungi kunga qadar saqlanib qolmagan. Moxi-Xossa saroyi singari, ushbu saroy ham zamonaviy 
dvijok qurilmasi yordamida elektr energiyasi bilan ta’minlangan.

Saroy jami 4 gektar yer maydonini egallagan. Bog‘ qismida katalpa, dub, yovvoyi kashtan, akatsiya kabi 
manzarali daraxtlar ekilgan bo‘lib, ular tashrif buyurgan mehmonlarni o‘z zamonasidagina emas, balki bugungi 
kunda ham hayratga solishda davom etmoqda. Ushbu saroy XX asr boshlaridagi eng ko‘zga ko‘ringan arxitek-
tura yodgorliklaridan biri sifatida tarixda o‘z izini qoldirgan.

XULOSA       VA   TA  K LI  F LAR 
Olib borilgan tadqiqotlar natijasida Kogon shahridagi Buxoro amiri Abdulahadxon saroyi Buxoro amirligi

ning modernizatsiya bosqichidagi eng yirik me’moriy yutuqlaridan biri ekani aniqlangan. Saroy arxitekturasida 
Yevropa va Sharq uslublarining muvozanatli uyg‘unligi, zamonaviy muhandislik yechimlarining joriy etilishi 
hamda bezak san’atining yuksak namunalarini ko‘rish mumkin. Bu jihatlar mazkur saroyni nafaqat tarixiy obida, 
balki muhim madaniy meros ob’ekti sifatida baholash imkonini beradi. Ushbu xulosalarga asoslanib, saroyni 
ilmiy asosda saqlab qolish, arxitektura va dizayn sohalarida o‘quv-metodik resurslarga aylantirish, shuningdek, 
uning turizm salohiyatini oshirish borasida qator takliflar ilgari surilmoqda. Jumladan, saroyning ilmiy restavrat-
siyasini amalga oshirish va asl holatini saqlashga qaratilgan maxsus loyiha ishlab chiqilishi lozim; me’moriy 
yechimlari asosida zamonaviy arxitektura va dizayn yo‘nalishlari uchun o‘quv qo‘llanmalar yaratish imkoniyati 
mavjud; obidaning madaniy-turistik salohiyatini kuchaytirish maqsadida virtual sayohatlar, 3D rekonstruksiyalar 
kabi multimedia materiallarini ishlab chiqish tavsiya etiladi; bundan tashqari, O‘zbekistonning tarixiy arxitektura 
yodgorliklari ichida Kogon saroyini alohida e’tiborga molik ob’ekt sifatida UNESCOning Jahon madaniy merosi 
ro‘yxatiga kiritish uchun zarur hujjatlarni tayyorlash dolzarb masala hisoblanadi.

